
tiana ya kebalan

umipil isu sanuan na kaput su? “ yuancumin aisu? mai azu yuancumin
aisu! ” pataz iku mipil tu sanuan zau. tiana azu yuancumin? tiana a kebalan?
ittaR!

manna kaput ku semanu timaiku “ mai azu yuancumin aisu? ” Ragana
kenasianem na, yuancumin ay lazat nani, nizu ilibeng, tengen lubung na,
dasam izip na, maduna bubusug, medadas. manna nayau kenasianeman na?
Ragana temayta aizipna tu melisaw ay lanas na yuancumin. senayau nani,
melisaw ti a kenasianeman na. masang nani, mai metaptapun tu lazat na
yuancumin, Ragana senayau kenasianem na. anu senayau mipil timaisuan
“ manna isu mai azu yuancumin? busaR isu? medasat isu? ” tibulan ku
“ ussa mai sasetaR iku, wanay mai isu mesuppaR tu yuancumin. Ragana mai
sasetaR 1ku tu yuancumin. ”’

senayau pibul timaizipana, aiku gaya nayau kenasianeman ku
“ senaquni gawka sasetaR tu yuancumin? senaquni gawka sasetaR
kebalan? ” anu pagenanem lazat mesuppaR teman kebalan, wanayka ussa
kebalan tama na tina na, senayau nani kebalan aizipna ni? anu pagenanem
lazat RateReq mamitulun mata na, wanayka meRayngu teman tu kebalan,

senayau nani kebalan ni? senaqunian gawka maken ay kebalan.

tangi ay sunsunis niz yau ta tati temagsi, kelawkaway. meRayngu ti
sikawma tu sikawman na kebalan, Rayngu ti tu waway na kebalan. anu
senayau nani, sunsunis ussa ti kebalan ni? Rusazui gamai ti tu kebalan ni?

anu yau kasianem mengid sinanam tu sikawman seRi waway na
kebalan, gawka mezaken ay kebalan. wanayka, yau anem mengid tu
sinanam, mai semin. maken nisinanam ta damuan, ta tagsianan, ta
bagbagian, ta kaputan. yau mawaza satudan sudad ta wangluan. gawka
suppeR ti isu teman kebalan.

suppaR teman sikawman na kebalan, mai pama semin. sinanam pama
tu waway na, lisin na kebalan. wanay zau, gataban sayza, seppawan tu
lazing sayza, palilinan, metiyu, muwaza ya gasinanaman ta. anu lauz na
tasaw palilinan, pasaiya bai tu saseppawan. yau ita ta kinilan na temayta,
niana ya sapasaiya, senaqunian ta melilin, seppaw, qunian na temunuR tu
tagazuian ay babagian. senayau gawka isu mesuppaR tu waway na kebalan.

setangi Rayngu pama tu waway na, sikawman na kebalan, naRin

mesikaz sinanam. padames pa ita.

